
ÅRSMELDING  2022
Ørsta sokneråd
Soknerådet har  01.11.2019 -01.11.2023  følgjande medlemer:
Gudny Fagerhol – leiar

Anders Digernes – nestleiar

Aud Standal Digernes
Henning Brautaset (referent)
Idar Henning Vatne
Astrid Kristine Øyehaug Moe

Hilde Opsal

Svein Vatne
Sokneprest Arne Moltubak

Merethe Qvenild Loe er 1. vara og møter fast på møta. 

Dei andre vararepresentantane som vert kalla inn ved høve er:  
Ove Egil Opsal, Nina Jørgine Thon, Rita-Iren Haukeland Vatne og Magnar Hjertenæs
Medlemar til Ørsta kyrkjelege fellesråd har vore Gudny Fagerhol og Anders Digernes.
Soknerådet har ikkje tilsett sekretær. Henning Brautaset har ført referat til protokollen. 

Soknerådet sitt arbeidsutval har vore: Leiar, nestleiar, sokneprest og referent.
For soknerådet har Merethe Qvenild Loe vore knytt opp til Kirkens Nødhjelp. 
Kontakt for Kirkens SOS er Henning Brautaset og til Misjonsprosjektet (NMS) er det Astrid Kristine Øyehaug Moe.
Utanom desse er det òg ein del nemnder / utval som arbeider med eldretreff, fasteaksjonen, trusopplæringsutval.
Soknerådsmøte

7 soknerådsmøte vart halde i 2022, i tillegg til kyrkjelyden sitt årsmøte.

Soknerådet handsama 35 saker i året som gjekk. 
Mellom anna vart dette handsama:
· Prinsipp for gudstenestearbeidet, gudsteneste- og offerliste

· Fornying av Misjonsavtalen med NMS – Misjonsprosjektet i Thailand
· Økonomi og rekneskap
· Arbeidet med Kyrkjeval 2023
I tillegg ei rekkje med meir praktiske arrangement

· Kransing av bautaen 17. mai.
· Konfirmasjonane
· Julegudsteneste, friluftsgudsteneste fleire stadar

· Årsmøte
Tal frå Ørsta sokneråd sin rekneskap 2022
Rekneskapen for 2022 viser eit mindreforbruk/overskot på kr 131 550,28 som vert å overføre til soknerådets disposisjonsfond.

Etter at disponering av mindreforbruk/overskot 2022 er vedteke, blir saldoen på disposisjonsfondet kr 371 882,17.

Atterhald om at rekneskapen for 2022 ikkje er revidert. 
Revidert rekneskap for 2022 vil bli tilgjengeleg på kyrkjekontoret så snart den ligg føre. 
Andre aktivitetar i kyrkja/kyrkjekontoret 2022
Y`s men har hatt nokre av sine møter i Undervisningssalen, 1. måndag i månaden.   
Ørsta kyrkjekor var i full sving frå i haust, med kantor Marie. Dei øver fast i kyrkja kvar onsdag kl.19-21.
Statistikk 2022
	Årstal
	2018
	2019
	2020
	2021
	2022

	Døypte
	70
	100
	78
	64
	93

	-bur i Ørsta sokn
	55
	87
	71
	57
	86

	-Busette i soknet, døypt annan stad
	3
	4
	4
	8
	5

	Konfirmerte
	82
	91
	90
	75
	110

	Vigslar
	14
	7
	9
	6
	9

	   - forbønn ved borgarleg vigsel
	1
	0
	0
	0
	1

	Gravferder
	77
	59
	66
	76
	64

	Innmeldingar
	7
	2
	8
	4
	7

	Utmeldingar
	13
	22
	18
	23
	26

	Gudstenester søn- og helgedagar  
(utanom søn-og helgedagar)
	59 (21)


	62 (15)


	60(14) 


	57(29) 


	69(13)


	   - deltakarar søn- og helgedagar tal
	7716
	8717
	3651 
	3159 
	8137

	   - deltakarar søn- og helgedagar gj.snitt
	144,47
	142,25
	62,95
	55,42
	99,23

	Frivillige (estimerte tal)
	579
	329
	130
	46
	161


Gudstenestearbeidet 2022

2022 tok til med strenge koronatiltak, tilvising av plassar og avgrensa tal på både gudstenester og kyrkjelege handlingar. Gradvis vart tiltaka letta og den 12. februar vart smittevernvegleiaren for Den norske kyrkja avvikla. Frå den dagen kunne ein feire gudstenester og kyrkjelege handlingar utan noko slag av restriksjonar. 

Frå statistikken ser vi at det vart halde 69 gudstenester på søn- og helgedagar i Ørsta sokn, mot 57 i 2021. Totalt var det 8137 deltakarar på dei 69 gudstenestene i 2022. Dette gir eit snitt på 99,23 deltakarar pr gudstenestene. For 2021 var tala 3159 på 57 gudstenester, noko som gir eit snitt på 55,42. For 2019, det siste året før pandemien var tilsvarande tal 8717 deltakarar fordelt på 62 gudstenester, noko som gjev eit snitt på 142,25. Vi ser altså ein oppgang samanlikna med 2021 og samtidig ein nedgang frå det siste året utan pandemi-restriksjonar. 

Hausten 2022 starta kyrkjelyden opp eit nytt gudstenestekonsept, kalla Livspust. Dette er ei gudsteneste med tre sentrale element: song og musikk, ein samtale mellom liturg og ein person med tilknyting til Ørsta/Volda og bønevandring med nattverd. Hausten 2022 vart det arrangert to slike kveldsmesser med 167 og 172 deltakarar. 

Det vart arrangert friluftsgudstenester både ved Hovdevatnet 2. pinsedag (100 frammøtte), i Aasentunet i samband med dei nynorske festspela (registrert i Volda), i Grøvika (51) og på Brudevollen på Olsok (82).

Det har vore forsøkt oppstart av søndagsskule i 2022. Ei lita gruppa av engasjerte småbarnforeldre er motiverte for å halde fram dette arbeidet med søndagsskule i kyrkjekjellaren på utvalde datoar også i 2023. Dette er eit svært positivt tiltak.

Kyrkjekaffi vart arrangert ved hjelp av konfirmantforeldre. Dette er ei ordning som stort ser ut til å fungere godt. Som oftast er kyrkjekaffien oppe i kyrkjerommet. Det er tatt ut ein benk på høgre side bak for å gi plass til bord å ha kaffi og kaker/kjeks på. På venstre side bak er ein benk snudd og det er sett inn lave bord der ein kan sette frå seg kaffikoppen. Dette har vore eit godt tiltak. 

Klokkarfunksjonen i gudstenestene vart også i 2022 dekt av frivillige.

Det er framleis eit ønske å auke talet på frivillige i denne tenesta.
Sokneprest Arne Moltubak
Trusopplæring 2022
Dette var dei viktigaste arrangementa som gjeld trusopplæring i Ørsta kyrkje:
0-3 år: Dåp nesten kvar søndag i kyrkja. Alle borna får ein handbrodert dåpsklut frå Madagaskar, i gåve frå frivillige lag i kyrkjelyden. Bilete med kveldsbøn frå soknerådet. Ein faddar får ein pose med gåver som ho eller han skal overrekke til fadderbarnet på dåpsdagen i tre år. Pakkane kostar om lag 150 kroner per barn. Innhaldet i pakkane kjem frå IKO-forlaget. Dette er gåvene: Smekke med «Å du som mettar» til 1. dåpsdagen, CD med barnesongar til 2. dåpsdagen og boka «Lille Sauen går seg vill» til 3. dåpsdagen. Gåvene vert finansierte av kyrkjelydane gjennom kyrkjeofringar og andre gåver. Fadrane vert òg oppmoda om å vere med å støtte ordninga med ei pengegåve.

1 år: Babysong: Dette tilbodet for småbarn og nybakte foreldre tilbyr ein plass for samspel mellom barn og foreldre. Borna får utfalde seg gjennom leik, song og fellesskap. Dette er eit samarbeid med Volda kyrkje. Ei av samlingane hausten 2022 vart gjennomført på Ørstaheimen. 8 av 146 medlemsfamiliar i aldersgruppa brukte tilbodet i Ørsta.
4 år: 73stk 4-åringar fekk i juni invitasjon til å vere med på undretur i kyrkja og gudsteneste med utdeling av kyrkjebok. 37 av dei kom til kyrkja på undretur og fekk bok.

5 år:  73 stk 5-åringar fekk invitasjon til å vere med på kyrkjekino på kyrkjekontoret. Det var visning av filmen Kirkerottene med popcorn og dropskiosk. Av 73 tok 26 stk del. Dette er ei god oppslutning til å vere første gong.

8år: Tårnagenthelga vart gjennomført med tema Såmannen. Totalt deltok 24 av 86 aktuelle 3.-klassingar på trinnet.

10 år: Utdeling av Bibel til 5.klassingar. 15 av 96 aktuelle 5.-klassingar fekk ”Bibelen – ei vandring gjennom den store forteljinga” i gåve utdelt i kyrkja.
11 år: Av 96 11-åringar møtte 13 opp til Lys vaken med overnatting i kyrkja.
Opplegg for barnehageborn og skuleelevar:

· Barnehagevandring i kyrkja for alle barnehagane i Ørsta tidleg i desember.

Alle barnehagane i Ørsta fekk invitasjon og alle takka ja. 
· Skulegudstenester med dramatisering av påskeforteljinga for 1.-4.kl. frå tre sentrumsskular
i Ørsta.

· Adventsgudsteneste tidleg i desember for alle skulane i Ørsta. I tillegg ungdomsskulen 
og opplæringssenteret.
Konfirmantar:
111 av 121 døypte medlemmer i kullet vart konfirmerte.
· Det vart innskriving av nye konfirmantar – arrangement i kyrkja med postar.

· Hausten starta utan ”Avspark” for konfirmantåret på Sæbø på grunn av smittesituasjon.

· Alle konfirmantane vart presenterte for kyrkjelyden då dei hadde klokkarteneste den søndagen 
dei vart sett opp.

· Konfirmantundervisningstimar med åtte ulike tema. 

Undervisningstema: 

1. Kva er gudsteneste? 
2. Er alt tilfeldig eller godt planlagt? 
3. Kvifor Bibel og misjon? 

4. Den heilage Ande og bøn 
5. Kva ansvar har vi for andre menneske og naturen? 
6. Døden og håpet. 
7. Kvifor syng vi? 
8. Tilgjeving og nåde.
· Deltaking i gudstenesteliv som klokkar. 4-6 konfirmantar kvar helg i løpet av heile 
konfirmantåret

· Konfirmantleir på Sunnmøre Folkehøgskule i vinterferien (med ungdoms- og vaksenleiarar).
I 2022 var det dagsleir x 3 som eit ledd i smittevern.
· Fire konfirmasjonsgudstenester og éi individuelt tilpassa konfirmasjonsgudsteneste.

Andre kommentarar:

· I år var det ingen, verken i staben eller blant dei frivillige, som var med på 
Trusopplæringskonferansen. 

· Undervisningsutval: Vi har ikkje hatt anledning til å begynne på igjen etter 
smittesituasjonen gikk tilbake. Dette på grunn av bemanningssituasjonen og sjukmeldingar.

Diakoni 2022
Diakoni er omsorgstenesta til kyrkja. Diakoni er evangeliet i handling og blir uttrykt gjennom nestekjærleik, inkluderande fellesskap, vern om skaparverket og kamp for rettferd.                                              (Plan for diakoni i Den norske kyrkja, 2020) Diakonien er heile kyrkjelyden sitt ansvar, men Ørsta sokneråd har eit særleg ansvar for det lokale diakoniarbeidet i soknet. Diakonstillinga er delt mellom Betty A. Ndea Søvik og Knut Stave, der begge har 50% fast stilling.

Fellesskap: 
· Føremiddagstreffa i Ørsta er opne for alle, men hadde berre to arrangement i 2022, 
der det eine var ein busstur til Brattvåg, Nordøyane og dei nye tunnelane der. På bussturen var det med 46 personar, på føremiddagstreffet omlag 35 personar. Ein diakon har også invitert til småtreff/kafétreff, med mindre grupper av eldre frå Ørsta- og Vartdal sokn, men desse treffa har ikkje vore annonserte i avisa. Nokre gonger har det vore litt program også der.
Besøks- og omsorgsteneste:

· Institusjonsandakter er normalt nesten kvar veke, og om lag éin gong i månaden på 
Aktivitetssenteret.

· I koronatida auka telefonbruken. Telefon er ein enkel måte å komme i kontakt med folk på, også elles. Det gir høve til å ta kontakt med nye og ev. oftare, enn ved fysiske møte. Diakonane må gjerne få tips om folk som kan ha nytte av litt telefonkontakt, eller kanskje også eit besøk.

· Etterlatne blei inviterte til helgemessegudsteneste. 
· Som medeigar i Kirkens SOS, Møre og Romsdal, er den diakonale, døgnopne telefontenesta, del av Ørsta kyrkjelyd sitt omsorgstilbod for dei som treng nokon å snakke med. Nye frivillige trengst til telefon- og/eller chattevakter til kontora i Ålesund og Myrvåg.

Internasjonal diakoni: 

· Ørsta kyrkjelyd sitt misjonsprosjekt i Thailand, er eit samarbeid med Det norske misjonsselskap (NMS) og Den evangelisk-lutherske kyrkja i Thailand (ELCT). Den årlege misjonsmessa blei halden på kulturhuset i november.
· Fasteaksjonen til Kirkens Nødhjelp: Det blei digital dør til dør-aksjon i Ørsta, Vartdal 
og Hjøurndfjord i 2022.
· Før sommaren i 2022 vart det starta opp norskundervisning på Ørsta kyrkjekontor, om lag to gonger i veka, for eldre ukrainske flyktningar og andre som ikkje får tilbod på opplæringssenteret. Det vart det også starta open språkkafé om lag éin gong i veka. Språkkaféen er open for alle, i motsetnad til dei tidlegare kvinnetreffa.
Grøn kyrkjelyd: 
Ørsta kyrkjelyd har sidan 2014 vore Grøn kyrkjelyd, med felles handlingsplan saman med Vartdal- og Hjørundfjord kyrkjelydar sidan 2017. Sjå 

https://kirken.no/nb-NO/gronnkirke/gronn-menighet/oversikt-over-gronn-kirkelig-virksomhet/
Utfordringa er å  vidareføre måla i handlingsplanen i åra som kjem, og her kan heile kyrkjelyden ta del!

Takk til alle som har vore med og bere fram diakonien gjennom dette året! Lat oss ta diakonien med i alt arbeid i kyrkja, som ei grunnleggjande haldning og ein måte å leve på, som formar kyrkjelyden, i bøn og i arbeid.
Betty A. Ndea Søvik og Knut Stave, diakon

Kyrkjemusikk 2022 

Kyrkjemusikarar 2022
Marie Austrheim Riise, kantor i 100% stilling (i morspermisjon til medio august 2022).
John Inge Leira Bjøringsøy, organist i 60 % stilling + 40 % vikariat. 

Den kristne songen og musikken er svar frå oss til den treeinige Gud for den Gud er og Guds handlingar i skaparverket, i frelsehistoria, i kyrkjelyden og i livet til den enkelte av oss. Å skape og lytte til musikk kan gi eit møte med det heilage i eit anna språk enn det som ord og tanke kan romme. Musikk og andre kulturelle uttrykk har, i lys av kristen skapartru, ein verdi i seg sjølv og gir ei felles plattform for å uttrykkje eit breitt spekter av livserfaringar. (Plan for kyrkjemusikk, s.9).
Gudstenester 

Den kristne kyrkja er ei syngjande kyrkje! 

Når vi utfaldar oss musikalsk, er det både til ære for Gud og til gagn og glede for kvarandre. Gjennom gudstenestene får vi løfte opp vår song, lovprise Gud og uttrykkje og formidle vår kristne tru i eit fellesskap. 

I Ørsta sokn er kyrkjemusikarane godt involverte, i samarbeid med prest, kateket og andre tilsette, i både planlegging av gudstenester, planlegging av salmar, og å hente inn lokale musikk-krefter, samt planlegging/førebuing av både tradisjonell og nyare kyrkjemusikalske uttrykk til gudstenester. 

Året 2022 opna opp for fleire deltakande på gudstenester og større rom for å hente inn lokale musikk-krefter, noko som var svært gledeleg. Gudstenestereforma legg stor vekt på involvering av frivillige i gudstenestene. I Ørsta har vi hatt ein lang tradisjon på å utfordre kor, musikarar og solistar til å ta del i gudsteneste. Vi ser at dette vart enno viktigare etter pandemien. Det tek tid å få folk til gudstenester igjen. Ein god ressurs i arbeidet med å bygge opp igjen gudstenestetilbod og konsert - og kulturtilbod er å hente inn lokale musikkrefter som kan bidra. 

Organist John Inge vidareførte vinteren 2022 det gode arbeidet med å hente inn lokale musikarar til gudstenester og gjorde ein formidabel innsats, til tross for mindre ressursar og mannskap. Nokre spesielle gudstenester utmerka seg som særs viktige å hente inn eksterne musikkrefter til. Dette gjeld mellom anna 8.mars-gudsteneste, påskegudstenester, 01.mai, 17.mai, og alle konfirmasjonsgudstenester for å nemne nokre. På alle desse gudsteneste, og fleire, bidrog mange lokale musikkrefter. Hausten 2022 hadde vi også svært mange musikarar med på gudstenester i Ørsta sokn. Det vart lagt ned eit stort arbeid i å invitere med lokale musikkrefter til gudstenestene. I tillegg vart det satsa ekstra på nokre gudstenester: Livspust-gudstenester, helgemesse og gudstenester i jula, for å nemne nokre. Det var svært gledeleg at vi endeleg fekk ha «Vi syng og spelar jula inn» i Ørsta kyrkje. Vi var spent på både deltaking og oppmøte. Dette gjekk over all forventning. Svært mange melde seg på dei to musikkandaktane, og det var svært mykje folk der. 

Livspust – ei messe for heile livet. 

Hausten 2022 kom kantor Marie tilbake frå morspermisjon og vi hadde då to faste kyrkjemusikarar i jobb igjen. Då la ein også langsiktige planar for både musikk i gudstenester, kyrkjemusikk i trusopplæringsarbeid, samt at vi fekk starta opp eit nytt gudstenestetilbod: «Livspust – ei messe for heile livet». Det har lenge vore etterspurd kveldsgudstenester med eit større fokus på musikk som kan nå endå fleire i kyrkjelyden. Prestar og kyrkjemusikarar utarbeidde difor ei kveldsmesse med namn «Lisvpust – ei messe for heile livet». 

Det er svært gledeleg å sjå at dette er ei gudsteneste som famnar breidt både i kyrkjelyden og i lokalsamfunnet elles. Gudstenesta har eit stort fokus på musikk, med profesjonelt band og lyd. Det er lagt ned eit stort arbeid i både førebuing, øving og gjennomføring av gudstenester, noko vi også får igjen for. Tilbakemeldingane frå kyrkjelyden og frå dei frammøtte er svært gode, og det kan sjå ut som vi har funne ei god form på gudstenesta. Breidde og kvalitet er eit overordna mål for det musikalske arbeidet. Tenesteordninga for kantorar peikar på at kantorane skal vere med og forvalte og gjere levande tradisjonelle og nye kyrkjemusikalske verdiar og syte for breidde og kvalitet i det kyrkjemusikalske og kulturelle arbeidet i kyrkjelyden. Det er viktig å fortsette det gode arbeidet som er lagt ned i dette tilbodet, med stor kvalitet i både opplegg, musikk og musikarar. 
Kyrkjemusikk og trusopplæring

Kyrkjemusikk- og kulturverksemd gir eit godt grunnlag for at born og unge kan være deltakarar og ressursar for kyrkjelyden som lærande fellesskap. Denne fellesskapen er ein god arena for læring av bibeltekstar, liturgi og salmar. 

I arbeidet med konfirmantar har kantorane eit særleg ansvar for musikkgruppene på konfirmantleir. Desse musikkgruppene førebur seg til gudstenesta på leir. Konfirmantleiren 2022 vart noko annleis grunna hensyn til korona og smitte. Sidan konfirmantane hadde leir berre ein dag, så vart det verken musikkgruppe eller konfirmantkor dette året.

Kantorane tek også del i førebuing og gjennomføring av skulegudstenester gjennom året før påske og før jul, i samarbeid med prestar og trusopplærarar. På skulegudsteneste før jul var det med solistar på nær alle gudstenester, enten frå kulturskulen eller frå skulane. Vi har eit godt samarbeid med Ørsta kulturskule og lærarane der, som gir av si tid for å øve og legge til rette for speling ved slike arrangement. Vi ynskjer å vidareføre det gode arbeidet med solistar og musikarar til skulegudstenester. 

Babysong: 

Babysong er eit trusopplæringstiltak i samarbeid med Volda kyrkje, der ein har kvar si veke med babysong. I pandemien vart det naturleg nok ikkje babysong, men vår 2022 var det igjen klart for å møtast på babysong. Sigrid Nupen vart utfordra til å ha babysong og ho hadde fleire samlingar denne våren. Haust 2022 tok kantor Marie opp att arbeidet med babysong, og det var godt besøkte samlingar. Siste babysong-samling vart lagt til Ørstaheimen i samarbeid med pårørandegruppa på Ørstaheimen. Det vart eit stort oppmøte med over 15 born og vaksne. Svært mange eldre var med denne dagen og det vart eit svært flott opplegg som mange kjende stor glede i, både små og store. Vi ynskjer å ha som tradisjon at vi har siste samling i kvart semester på Ørstaheimen. Hausten 2022 hadde vi 6 samlingar. 

Korverksemd: Av korverksemd i Ørsta sokn finn vi Ørsta kyrkjekor. Det er viktig å ha eit godt kyrkjekor i soknet, noko ein verkeleg må satse vidare på. Koret har stor betydning for gudstenestelivet og kyrkjelyden i Ørsta. Dei tek del på mange gudstenester og andre arrangement i løpet av året. Ein må også nemne at Ørsta kyrkjekor både arrangerer kveldsbøner, konsertar, salmekveldar o.l., som er svært positivt for musikk og kulturlivet i Ørsta sokn. Sjå eiga årsmelding for Ørsta kyrkjekor. 
Etter at måndagsklubb-kora vart lagt ned har det dessverre ikkje vore noko barnekor i soknet. Dette er eit stort sakn og vi vonar at vi ein gong snart kan starte opp att barnekor i Ørsta sokn. 

Musikk til trøyst og ettertanke

Hausten 2022 hadde vi den tradisjonelle helgemessekonserten «Musikk til trøyst og ettertanke». Fleire kor, musikarar og intrumentalistar tok del. Alle som har mist nokon sidan sist helgemesse fekk ei særleg innbyding. Det var eit godt oppmøte på konserten og vi ser at den betyr mykje for dei som er der. 

Musikarar som har teke del på gusdstenester, konsertar o.l i 2022 i Ørsta sokn:

Vi vil rette ei stor takk til alle som har delteke på gudstenester, konsertar og liknande arrangement i Ørsta sokn. Vi set svært stor pris på at de deltek og vi ynskjer å rette ei stor takk til dykk. Fleire av dykk har også vore med fleire gonger. De gjer alle ein svært viktig jobb og det er utrulig kjekt å ha dykk med på laget. Tusen takk!

Kirsten Ragnhild Grimstad (song), Sissel Ørstavik Aase (fele),  Olav Baarøy (fele), Jan Granum (flygelhorn, trompet), Elise Vatne (song), Venche V. Leite (song), Martine Hjertvik Urke (song), Janne Grytten Skarstein(song), Sunniva Redse Mjaaseth (song), Sunniva Breidablik (song), Paula Holmberg Lewe (dans), Therese Aakre (trombone), Guro Kristin Gjøsdal (song), Eirik Stave (klaver), Kyrre Grimstad (gitar), Solveig Grimstad (song), Kamilla Halvorsen Kløvning (song), Kamilla Lannerholm (song), Leiv Arne Nydal (fele), Rebekka Ulstein (song), Oda Brautaset Holen (song), Børre Lødemel (song og gitar), Arnulf Hjertvik (song), Karen Rosenberg Olsen (sopran), Ylva Torine Thon (kornett), Tore Thon (trombone), Ervingen, barnekoret Non Stop, Volda mannskor, Ørsta kyrkjekor.

Musikarar til fleire Livspust-gudstenester: 

Kirsten R. Grimstad (song), Venche V. Leite (song), Svein Hunnes (bass),Hans Robert Bondhus (gitar), Erik Fooladi (perk/trommer), Knut Hunnes (bass), Christoffer Jensen (song), Gunnar Aurdal (gitar), Torgeir Standal Hovden (gitar), Ingrid Vik Henriksen (song), Solveig Grimstad (song), Kyrre Grimstad (gitar), Ylva Torine Thon (kornett). Levi Leite (lyd/lys). 

Vi syng og spelar jula inn: 

Ervingen, Ørstakoret, Ørsta kyrkjekor, Ø.B.Brass, Ørsta hornmusikk, Søre Sunnmøre Brassband, Ørsta skulekorps, Ørsta mannskor, Follestaddal hornmusikk, Ylva Torine Thon. 

Skulegudstenester advent 2022:
Kataryna Persistaya (klaver), Synnøve Ulstein (song), Ingeborg Korsfur Ose (song), blåsegruppe frå Ørsta kulturskule v/Ann Helen Sørhaug, Tommas Zidko (klaver), elevar frå 2.klasse Vikemarka skule.

Marie Austrheim Riise

Kantor i Ørsta kyrkje,
14.mars 2022. 

Årsmelding for Ørsta Kyrkjekor 2022
Medlemar:
Sopranar: Janne Nordal Nupen ,Torbjørg Langdal, Marie  Standal, Hallbjørg Bjørkedal, Johanne Øvregaard, Norunn Vartdal 
Altar: Jorunn Austrheim, Hilde Karin Johnsen, Bente Afset, Sylvia Ulstein, Janne Romestrand Eriksen 
Tenorar: Ole Christian Johnsen, Jørn Vartdal, Steinar Rishaug, Svein Sætre, Harald Sætre
Bassar: Åge Johnsen, Svein Havåg, Harald Johnsen 

Styret:
Leiar: Bente Afset 
Styremedlemmar: Janne Nordal Nupen
                                 Janne Romestrand Eriksen 
                                 Ole Christian Johnsen 
Kasserar: Anne Margrethe Welle 
Revisor: Harald Sætre 
Noteforvaltar: Ole Christian Johnsen 
Kappeansvarlig: Hilde Karin Johnsen 
Medlemskontingent: 350.-
Valnemd: Jorunn Austrheim og Marie Standal ( inn for Hildegunn Krøvel-Velle )

Det var ikkje ordinært årsmøte i 2022 , men årsmelding for 2021 vart skreve og sendt soknerådet. 

Våren 2022 :
Styret hadde 1 møte og det vart halde 2 allmøter. 
Det var vanskelig å få tak i dirigent medan kantor var i permisjon. 
Solveig Lien som dirigerte oss i 2021 kunne ikkje fortsette grunna ny jobb ,men vi var heldige å fekk Ragnhild Engeset til å dirigere oss fram til påske.
Koret hadde 10 onsdagsøvingar  og 2 arrangement. 
Påskenatt 16.april deltok vi som vanlig. Alltid stemning med mørke og lys og avslutning på kyrkjetrappa med "Deg være ære ".
Vi avslutta  halvåret 10.juni med salmekveld, dessverre var det mindre frammøtte enn vi håpte. Desto kjekkare var det med avslutninga hos Åge og Hilde. TUSEN TAKK TIL DEI! 

Hausten 2022: 
Kantor Marie Austrheim var tilbake ( heldigvis).
Styret hadde 1styremøte .
Koret hadde 16 onsdagsøvingar og 6 øvingar før framføringar
Første øving 1.september og vi avslutta 14.desember på Ørstaheimen. Vi deltok på 6 arrangement. 
28.september - taize-kveld med fleire dyktige tekstlesarar og Steinar Rishaug som liturg. Dessverre var det få tilhøyrarar. 
23.oktober. Full kyrkje med 3 dåpsborn, 10-åringar som mottok bibel og koret som song 2 songar. 
Helgemessekonsert 5.november med Venche Vartdal Leite, Ervingen, Karen Rosenberg  Olsen og Anne Velle Rishaug og oss. Dette arrangementet gir alltid godt besøk. 
Søndag 6.november var det helgemesse, også her ser vi at kyrkja er en god stad å være for dei som er i sorg. 
27.november tok vi turen til Vartdal kyrkje for lysmesse. Eit  veldig kjekt arrangement , levande lys er stemningsskapande og konfirmantane på Vartdalsstranda deltok.
Så var tida koma for " Å spele og synge jula inn". Dette arrangementet har ikkje vore halde på 2 år, grunna korona. Kyrkjekoret deltok på 1. konserten og avslutninga med  "Deilig er jorden " er storslagent. 
14.desember var vi på Ørstaheimen og song for- og ilag med bebuarane der. Eit særs viktig gjeremål. 
Etterpå bad Johanne oss på eit bognande kveldsmåltid i Volda.  TUSEN TAKK!

 Litt song fekk vi og plass til.

26.februar 2023
Janne Romestrand Eriksen, skrivar

